
Shri Shitala Kavacham

ಶ್ರೀಶೀತಲಾಕವಚಂ

ಪಾರ್ವತ್ಯುವಾಚ -

ಭಗವನ್ ಸರ್ವಧರ್ಮಜ್ಞ ಸರ್ವಶಾಸ್ತ್ರವಿಶಾರದ .

ಶೀತಲಾಕವಚಂ ಬ್ರೂಹಿ ಸರ್ವಭೂತೋಪಕಾರಕಂ .. 1..

ವದ ಶೀಘ್ರಂ ಮಹಾದೇವ ! ಕೃಪಾಂ ಕುರು ಮಮೋಪರಿ .

ಇತಿ ದೇವ್ಯಾಃ ವಚೋ ಶ್ರುತ್ವಾ ಕ್ಷಣಂ ಧ್ಯಾತ್ವಾ ಮಹೇಶ್ವರಃ .. 2..
ಉವಾಚ ವಚನಂ ಪ್ರೀತ್ಯಾ ತತ್ಶೃಣುಷ್ವ ಮಮ ಪ್ರಿಯೇ .

ಶೀತಲಾಕವಚಂ ದಿವ್ಯಂ ಶೃಣು ಮತ್ಪ್ರಾಣವಲ್ಲಭೇ .. 3..

ಈಶ್ವರ ಉವಾಚ -

ಶೀತಲಾಸಾರಸರ್ವಸ್ವಂ ಕವಚಂ ಮಂತ್ರಗರ್ಭಿತಂ .

ಕವಚಂ ವಿನಾ ಜಪೇತ್ಯೋ ವೈ ನೈವ ಸಿದ್ಧಯಂತಿ ಕಲೌ .. 4..

ಧಾರಣಾದಸ್ಯ ಮಂತ್ರಸ್ಯ ಸರ್ವರಕ್ಷಾಕರನೃಣಾಂ .

ವಿನಿಯೋಗಃ -
ಕವಚಸ್ಯಾಸ್ಯ ದೇವೇಶಿ !ಋಷಿರ್ಪೋಕ್ತೋ ಮಹೇಶ್ವರಃ .
ಛಂದೋಽನುಷ್ಟುಪ್ ಕಥಿತಂ ಚ ದೇವತಾ ಶೀತಲಾ ಸ್ಮೃತಾ .

ಲಕ್ಷ್ಮೀಬೀಜಂ ರಮಾ ಶಕ್ತಿಃ ತಾರಂ ಕೀಲಕಮೀರಿತಂ .. 5..

ಲೂತಾವಿಸ್ಫೋಟಕಾದೀನಿ ಶಾಂತ್ಯರ್ಥೇ ಪರಿಕೀರ್ತಿತಃ .
ವಿನಿಯೋಗಃ ಪ್ರಕುರ್ವೀತ ಪಠೇದೇಕಾಗ್ರಮಾನಸಃ .. 6..
ವಿನಿಯೋಗಃ -
ಓಂ ಅಸ್ಯ ಶೀತಲಾಕವಚಸ್ಯ ಶ್ರೀಮಹೇಶ್ವರ ಋಷಿಃ ಅನುಷ್ಟುಪ್ಛಂದಃ,
ಶ್ರೀಶೀತಲಾ ಭಗವತೀ ದೇವತಾ, ಶ್ರೀಂ ಬೀಜಂ,ಹ್ರೀಂ ಶಕ್ತಿಃ,
ಓಂ ಕೀಲಕಂ ಲೂತಾವಿಸ್ಫೋಟಕಾದಿಶಾಂತ್ಯರ್ಥೇ ಪಾಠೇ ವಿನಿಯೋಗಃ ..
ಋಷ್ಯಾದಿನ್ಯಾಸಃ -
ಶ್ರೀಮಹೇಶ್ವರಋಷಯೇ ನಮಃ ಶಿರಸಿ
ಅನುಷ್ಟುಪ್ ಛಂದಸೇ ನಮಃ ಮುಖೇ,
ಶ್ರೀಶೀತಲಾ ಭಗವತೀ ದೇವತಾಯೈ ನಮಃ ಹೃದಿ
ಶ್ರೀ ಬೀಜಾಯ ನಮಃ ಗುಹ್ಯೇ

1



ಶ್ರೀಶೀತಲಾಕವಚಂ

ಹ್ರೀಂ ಶಕ್ತಯೇ ನಮಃ ನಾಭೌ,
ಓಂ ಕೀಲಕಾಯ ನಮಃ ಪಾದಯೋ ಲೂತಾವಿಸ್ಫೋಟಕಾದಿಶಾಂತ್ಯರ್ಥೇ
ಪಾಠೇ ವಿನಿಯೋಗಾಯ ನಮಃ ಸರ್ವಾಂಗೇ ..

ಧ್ಯಾನಂ -

ಉದ್ಯತ್ಸೂರ್ಯನಿಭಾಂ ನವೇಂದುಮುಕುಟಾಂ ಸೂರ್ಯಾಗ್ನಿನೇತ್ರೋಜ್ಜ್ವಲಾಂ
ನಾನಾಗಂಧವಿಲೇಪನಾಂ ಮೃದುತನುಂ ದಿವ್ಯಾಂಬರಾಲಂಕೃತಾಂ .

ದೋರ್ಭ್ಯಾಂ ಸಂದಧತೀಂ ವರಾಭಯಯುಗಂ ವಾಹೇ ಸ್ಥಿತಾಂ ರಾಸಭೇ
ಭಕ್ತಾಭೀಷ್ಟಫಲಪ್ರದಾಂ ಭಗವತೀಂ ಶ್ರೀಶೀತಲಾಂ ತ್ವಾಂ ಭಜೇ ..

ಅಥ ಕವಚಮೂಲಪಾಠಃ -
ಓಂ ಶೀತಲಾ ಪಾತು ಮೇ ಪ್ರಾಣೇ ರುನುಕೀ ಪಾತು ಚಾಪಾನೇ .

ಸಮಾನೇಝುನುಕೀ ಪಾತು ಉದಾನೇ ಪಾತು ಮಂದಲಾ .. 1..

ವ್ಯಾನೇ ಚ ಸೇಢಲಾ ಪಾತು ಮನುರ್ಮೇ ಶಾಂಕರೀ ತಥಾ .

ಪಾತು ಮಾಮಿಂದ್ರಿಯಾನ್ ಸರ್ವಾನ್ ಶ್ರೀದುರ್ಗಾ ವಿಂಧ್ಯವಾಸಿನೀ .. 2..

ಓಂ ಮಮ ಪಾತು ಶಿರೋ ದುರ್ಗಾ ಕಮಲಾ ಪಾತು ಮಸ್ತಕಂ .

ಹ್ರೀಂ ಮೇ ಪಾತು ಭ್ರುವೋರ್ಮಧ್ಯೇ ಭವಾನೀ ಭುವನೇಶ್ವರೀ ..

ಪಾತು ಮೇ ಮಧುಮತೀ ದೇವೀ ಓಂಕಾರಂ ಭೃಕುಟೀದ್ವಯಂ .. 3..

ನಾಸಿಕಾಂ ಶಾರದಾ ಪಾತು ತಮಸಾ ವರ್ತ್ಮಸಂಯುತಂ .

ನೇತ್ರೌ ಜ್ವಾಲಾಮುಖೀ ಪಾತು ಭೀಷಣಾ ಪಾತು ಶ್ರುತಿರ್ಮೇ .. 4..

ಕಪೋಲೌ ಕಾಲಿಕಾ ಪಾತು ಸುಮುಖೀ ಪಾತು ಚೋಷ್ಠಯೋಃ .
ಸಂಧ್ಯಯೋಃ ತ್ರಿಪುರಾ ಪಾತು ದಂತೇ ಚ ರಕ್ತದಂತಿಕಾ .. 5..

ಜಿಹ್ವಾಂ ಸರಸ್ವತೀ ಪಾತು ತಾಲುಕೇ ವ ವಾಗ್ವಾದಿನೀ .

ಕಂಠೇ ಪಾತು ತು ಮಾತಂಗೀ ಗ್ರೀವಾಯಾಂ ಭದ್ರಕಾಲಿಕಾ .. 6..

ಸ್ಕಂಧೌ ಚ ಪಾತು ಮೇ ಛಿನ್ನಾ ಕಕುಮೇ ಸ್ಕಂದಮಾತರಃ .
ಬಾಹುಯುಗ್ಮೌ ಚ ಮೇ ಪಾತು ಶ್ರೀದೇವೀ ಬಗಲಾಮುಖೀ .. 7..

ಕರೌ ಮೇ ಭೈರವೀ ಪಾತು ಪೃಷ್ಠೇ ಪಾತು ಧನುರ್ಧರೀ .

ವಕ್ಷಃಸ್ಥಲೇ ಚ ಮೇ ಪಾತು ದುರ್ಗಾ ಮಹಿಷಮರ್ದಿನೀ .. 8..

ಹೃದಯೇ ಲಲಿತಾ ಪಾತು ಕುಕ್ಷೌ ಪಾತು ಮಘೇಶ್ವರೀ . (ಮಘಾ ಈಶ್ವರೀ)
(ಮಹೇಶ್ವರೀ)
ಪಾರ್ಷ್ವೌ ಚ ಗಿರಿಜಾ ಪಾತು ಚಾನ್ನಪೂರ್ಣಾ ತು ಚೋದರಂ .. 9..

ನಾಭಿಂ ನಾರಾಯಣೀ ಪಾತು ಕಟಿಂ ಮೇ ಸರ್ವಮಂಗಲಾ .

ಜಂಘಯೋರ್ಮೇ ಸದಾ ಪಾತು ದೇವೀ ಕಾತ್ಯಾಯನೀ ಪುರಾ .. 10.. (one mAtrA shift

on both pAda)

ಶ್ರೀಶೀತಲಾಕವಚಂ

ಬ್ರಹ್ಮಾಣೀ ಶಿಶ್ನಂ ಪಾತು ವೃಷಣಂ ಪಾತು ಕಪಾಲಿನೀ .

ಗುಹ್ಯಂ ಗುಹ್ಯೇಶ್ವರೀ ಪಾತು ಜಾನುನೋರ್ಜಗದೀಶ್ವರೀ .. 11..

ಪಾತು ಗುಲ್ಫೌ ತು ಕೌಮಾರೀ ಪಾದಪೃಷ್ಠಂ ತು ವೈಷ್ಣವೀ .

ವಾರಾಹೀ ಪಾತು ಪಾದಾಗ್ರೇ ಐಂದ್ರಾಣೀ ಸರ್ವಮರ್ಮಸು .. 12..

ಮಾರ್ಗೇ ರಕ್ಷತು ಚಾಮುಂಡಾ ವನೇ ತು ವನವಾಸಿನೀ .

ಜಲೇ ಚ ವಿಜಯಾ ರಕ್ಷೇತ್ ವಹ್ನೌ ಮೇ ಚಾಪರಾಜಿತಾ .. 13..

ರಣೇ ಕ್ಷೇಮಕರೀ ರಕ್ಷೇತ್ ಸರ್ವತ್ರ ಸರ್ವಮಂಗಲಾ .

ಭವಾನೀ ಪಾತು ಬಂಧೂನ್ಮೇ ಭಾರ್ಯಾ ರಕ್ಷತು ಚಾಂಬಿಕಾ .. 14..

ಪುತ್ರಾನ್ ರಕ್ಷತು ಮಾಹೇಂದ್ರೀ ಕನ್ಯಕಾಂ ಪಾತು ಶಾಂಭವೀ .

ಗೃಹೇಷು ಸರ್ವಕಲ್ಯಾಣೀ ಪಾತು ನಿತ್ಯಂ ಮಹೇಶ್ವರೀ .. 15..

ಪೂರ್ವೇ ಕಾದಂಬರೀ ಪಾತು ವಹ್ನೌ ಶುಕ್ಲೇಶ್ವರೀ ತಥಾ .

ದಕ್ಷಿಣೇ ಕರಾಲಿನೀ ಪಾತು ಪ್ರೇತಾರುಢಾ ತು ನೈರೃತೇ .. 16..

ಪಾಶಹಸ್ತಾ ಪಶ್ಚಿಮೇ ಪಾತು ವಾಯವ್ಯೇ ಮೃಗವಾಹಿನೀ .

ಪಾತು ಮೇ ಚೋತ್ತರೇ ದೇವೀ ಯಕ್ಷಿಣೀ ಸಿಂಹವಾಹಿನೀ .

ಈಶಾನೇ ಶೂಲಿನೀ ಪಾತುಊರ್ಧ್ವೇ ಚ ಖಗಗಾಮಿನೀ .. 17..

ಅಧಸ್ತಾತ್ವೈಷ್ಣವೀ ಪಾತು ಸರ್ವತ್ರ ನಾರಸಿಂಹಿಕಾ .

ಪ್ರಭಾತೇ ಸುಂದರೀ ಪಾತು ಮಧ್ಯಾಹ್ನೇ ಜಗದಂಬಿಕಾ .. 18..

ಸಾಯಾಹ್ನೇ ಚಂಡಿಕಾ ಪಾತು ನಿಶೀಥೇಽತ್ರ ನಿಶಾಚರೀ .

ನಿಶಾಂತೇ ಖೇಚರೀ ಪಾತು ಸರ್ವದಾ ದಿವ್ಯಯೋಗಿನೀ .. 19..

ವಾಯೌ ಮಾಂ ಪಾತು ವೇತಾಲೀ ವಾಹನೇ ವಜ್ರಧಾರಿಣೀ .

ಸಿಂಹಾ ಸಿಂಹಾಸನೇ ಪಾತು ಶಯ್ಯಾಂ ಚ ಭಗಮಾಲಿನೀ .. 20..

ಸರ್ವರೋಗೇಷು ಮಾಂ ಪಾತು ಕಾಲರಾತ್ರಿಸ್ವರುಪಿಣೀ .

ಯಕ್ಷೇಭ್ಯೋ ಯಕ್ಷಿಣೀ ಪಾತು ರಾಕ್ಷಸೇ ಡಾಕಿನೀ ತಥಾ .. 21..

ಭೂತಪ್ರೇತಪಿಶಾಚೇಭ್ಯೋ ಹಾಕಿನೀ ಪಾತು ಮಾಂ ಸದಾ .

ಮಂತ್ರಂ ಮಂತ್ರಾಭಿಚಾರೇಷು ಶಾಕಿನೀ ಪಾತು ಮಾಂ ಸದಾ .. 22..

ಸರ್ವತ್ರ ಸರ್ವದಾ ಪಾತು ಶ್ರೀದೇವೀ ಗಿರಿಜಾತ್ಮಜಾ .

ಇತ್ಯೇತತ್ಕಥಿತಂ ಗುಹ್ಯಂ ಶೀತಲಾಕವಚಮುತ್ತಮಂ .. 23..

ಫಲಶ್ರುತಿಃ -
ಬ್ರಹ್ಮರಾಕ್ಷಸವೇತಾಲಾಃ ಕೂಷ್ಮಾಂಡಾ ದಾನವಾದಯಃ .
ವಿಸ್ಫೋಟಕಭಯಂ ನಾಸ್ತಿ ಪಠನಾದ್ಧಾರಣಾದ್ಯದಿ .. 1..

ಅಷ್ಟಸಿದ್ಧಿಪ್ರದಂ ನಿತ್ಯಂ ಧಾರಣಾತ್ಕವಚಸ್ಯ ತು .

ಸಹಸ್ತ್ರಪಠನಾತ್ಸಿದ್ಧಿಃ ಸರ್ವಕಾರ್ಯಾರ್ಥಸಿದ್ಧಿದಂ .. 2..

ತದರ್ಧಂ ವಾ ತದರ್ಧಂ ವಾ ಪಠೇದೇಕಾಗ್ರಮಾನಸಃ .
ಅಶ್ವಮೇಧಸಹಸ್ರಸ್ಯ ಫಲಮಾಪ್ನೋತಿ ಮಾನವಃ .. 3..
ಶೀತಲಾಗ್ರೇ ಪಠೇದ್ಯೋ ವೈ ದೇವೀಭಕ್ತೈಕಮಾನಸಃ .
ಶೀತಲಾ ರಕ್ಷಯೇನ್ನಿತ್ಯಂ ಭಯಂ ಕ್ವಾಪಿ ನ ಜಾಯತೇ .. 4..

ಘಟೇ ವಾ ಸ್ಥಾಪಯೇದ್ದೇವೀ ದೀಪಂ ಪ್ರಜ್ವಾಲ್ಯ ಯತ್ನತಃ .
ಪೂಜಯೇತ್ಜಗತಾಂ ಧಾತ್ರೀ ನಾನಾ ಗಂಧೋಪಹಾರಕೈಃ .. 5..
ಅದೀಕ್ಷಿತಾಯ ನೋ ದದ್ಯಾತ ಕುಚೈಲಾಯ ದುರಾತ್ಮನೇ .

ಅನ್ಯಶಿಷ್ಯಾಯ ದುಷ್ಟಾಯ ನಿಂದಕಾಯ ದುರಾರ್ಥಿನೇ .. 6..

ನ ದದ್ಯಾದಿದಂ ವರ್ಮ ತು ಪ್ರಮತ್ತಾಲಾಪಶಾಲಿನೇ .

ದೀಕ್ಷಿತಾಯ ಕುಲೀನಾಯ ಗುರುಭಕ್ತಿರತಾಯ ಚ .. 7..

ಶಾಂತಾಯ ಕುಲಶಾಕ್ತಾಯ ಶಾಂತಾಯ ಕುಲಕೌಲಿನೇ .

ದಾತವ್ಯಂ ತಸ್ಯ ದೇವೇಶಿ ! ಕುಲವಾಗೀಶ್ವರೋ ಭವೇತ್ .. 8..

ಇದಂ ರಹಸ್ಯಂ ಪರಮಂ ಶೀತಲಾಕವಚಮುತ್ತಮಂ .

ಗೋಪ್ಯಂ ಗುಹ್ಯತಮಂ ದಿವ್ಯಂ ಗೋಪನೀಯಂ ಸ್ವಯೋನಿವತ್ .. 9..

ಮೂಲಮಂತ್ರಃ - ಓಂ ಶ್ರೀಂ ಹ್ರೀಂ ಓಂ .

.. ಶ್ರೀಈಶ್ವರಪಾರ್ವತೀಸಮ್ವಾದೇ ಶಕ್ತಿಯಾಮಲೇ ಶೀತಲಾಕವಚಂ ಸಂಪೂರ್ಣಂ ..

